
Annotatsiya. Maqolada xulq-atvorga asoslangan sug‘urta konsepsiyasi asosida sug‘urta tariflarini personallashtirish 
imkoniyatlari tadqiq etilgan. Xorijiy tajriba va zamonaviy raqamli texnologiyalardan foydalanish amaliyoti tahlil qilinib, 
xulq-atvor indikatorlarini yagona risk indeksida birlashtirish hamda uni tarif koeffitsiyenti orqali sug‘urta tarifiga integrat-
siya qilish mexanizmi taklif etilgan. Shuningdek, ushbu modelni O‘zbekiston sharoitida, avvalo, avtosug‘urta segmentida 
bosqichma-bosqich joriy etish yo‘nalishlari asoslangan.

Kalit so‘zlar: xulq-atvorga asoslangan sug‘urta, personallashtirilgan tarif, xulq-atvor risk indeksi, telematika, IoT, avto-
sug‘urta, riskni baholash, raqamli sug‘urta.

Аннотация. В статье исследованы возможности персонализации страховых тарифов на основе концепции 
поведенческого страхования. Проанализированы зарубежный опыт и практика использования современных 
цифровых технологий, предложен механизм объединения поведенческих индикаторов в единый индекс риска и 
его интеграции в страховой тариф посредством тарифного коэффициента. Обоснованы направления поэтапного 
внедрения данной модели в условиях Узбекистана, прежде всего в сегменте автострахования.

Ключевые слова: поведенческое страхование, персонализированный тариф, индекс поведенческого риска, 
телематика, IoT, автострахование, оценка риска, цифровое страхование.

Abstract. The article examines the possibilities of personalizing insurance tariffs based on the concept of behavior-based 
insurance. Foreign experience and practices of using modern digital technologies are analyzed, and a mechanism is 
proposed for integrating behavioral indicators into a unified risk index and incorporating it into the insurance tariff through 
a tariff coefficient. The directions for the gradual implementation of this model in Uzbekistan, primarily in the motor insur-
ance segment, are also substantiated.

Keywords: behavior-based insurance, personalized tariff, behavioral risk index, telematics, IoT, motor insurance, risk 
assessment, digital insurance.

K I R I S H
Jahon sug‘urta bozorida raqamli transformatsiyaning yangi bosqichi alohida sug‘urta bozorida raqamli 

texnologiyalar va yangi ma’lumot manbalarining kengayishi risklarni baholash hamda tariflarni shakllantirishning 
an’anaviy yondashuvlarini o‘zgartirmoqda. Xususan, telematika qurilmalari, IoT texnologiyalari, mobil ilovalar 
va boshqa raqamli vositalar orqali mijozning real xulq-atvoriga oid ma’lumotlarni olish imkoniyati sug‘urta 
tariflarini individual risk darajasiga moslashtirishga sharoit yaratmoqda. Shu jihatdan xulq-atvorga asoslangan 
sug‘urta (Behavioural Insurance) konsepsiyasi tariflarni demografik yoki umumlashtirilgan statistik ko‘rsatkichlar 
asosida belgilashdan mijozning amaldagi xatti-harakati va risk profiliga asoslangan personallashtirilgan tariflash 
modeliga o‘tishni nazarda tutadi.

Mazkur tendensiyaning amaliy rivojlanishini Yevropa sug‘urta bozori tajribasida ham kuzatish mumkin. 
European Insurance and Occupational Pensions Authority (EIOPA) tomonidan o‘tkazilgan tadqiqot 
natijalariga ko‘ra, so‘rovda qatnashgan 209 ta sug‘urta tashkilotining 17 foizi IoT texnologiyalariga bog‘langan 
avtomobil sug‘urtasi mahsulotlarini taklif qilmoqda, bunday mahsulotlarni kelgusi uch yil davomida joriy 
etishni rejalashtirayotgan sug‘urtalovchilar soni esa qariyb ikki baravar ko‘p [1]. Mazkur holat xulq-atvor 
ma’lumotlaridan sug‘urta risklarini baholash va tariflarni differensiallashtirishda foydalanish amaliyoti tobora 
kengayib borayotganini ko‘rsatadi.

O‘zbekiston sug‘urta bozorida ham tarif siyosatini mijozning individual risk xususiyatlari bilan yanada 
chuqurroq bog‘lash, xavfsiz xulq-atvorni iqtisodiy rag‘batlantirish hamda sug‘urta mahsulotlarining mijozga 
yo‘naltirilganligini oshirish zarurati mavjud. Bunda xulq-atvor ma’lumotlaridan foydalanish tariflarning aniqligini 
oshirish bilan birga, ma’lumotlar maxfiyligi, baholash mezonlarining shaffofligi va sug‘urtalanuvchilar o‘rtasida 
adolatli tariflashni ta’minlash masalalarini ham yuzaga keltiradi. Shu sababli O‘zbekiston sharoitida xulq-
atvorga asoslangan sug‘urta konsepsiyasini qo‘llash va uning asosida sug‘urta tariflarini personallashtirish 
mexanizmlarini takomillashtirish dolzarb ilmiy-amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Xulq-atvorga asoslangan sug‘urta konsepsiyasi xorijiy ilmiy adabiyotlarda, avvalo, telematika, real vaqt 

ma’lumotlari va individual riskni baholash asosida sug‘urta tariflarini personallashtirish bilan bog‘liq holda 
tadqiq etilgan. M. Guillen, A.M. Pérez-Marín va J.P. Nielsen avtomobil sug‘urtasida 19 214 nafar haydovchining 
55 haftalik telematika ma’lumotlarini tahlil qilib, tezlik, yo‘l turi va harakatlanish vaqti kabi xulq-atvor hamda 
kontekstual omillar sug‘urta hodisasi ehtimolini baholash va tariflarni shakllantirishda muhim axborot manbai 
bo‘lishini asoslagan. Mualliflar xulq-atvor ko‘rsatkichlari asosida individual driving score shakllantirish 
personallashtirilgan sug‘urta tariflarini rivojlantirish imkonini berishini ko‘rsatadi [2].

J. Holzapfel, R. Peter va A. Richter usage-based insurance modelida sug‘urtalanuvchining xatti-harakatini 
monitoring qilish orqali sug‘urta mukofotini individual risk darajasiga moslashtirish mexanizmini tadqiq etgan. 
Mualliflarning fikricha, xulq-atvor to‘g‘risidagi ma’lumotlarning tariflashda qo‘llanilishi axloqiy tavakkalchilikni 
kamaytirishi va xavfsiz xatti-harakatni iqtisodiy rag‘batlantirishi mumkin. Shu bilan birga, monitoring 
texnologiyasining aniqligi yetarli bo‘lmasa yoki tarif chegirmasi sug‘urtalanuvchi uchun sezilarli manfaat 
yaratmasa, bunday mahsulotlarga talab cheklangan bo‘lib qolishi mumkin [3].

L. Grassi ma’lumotlarga asoslangan sug‘urta biznes-modelida mijozlarning shaxsiy va xulq-atvor 
ma’lumotlarini sug‘urtalovchilarga taqdim etishga tayyorligini o‘rgangan. Tadqiqotda jismoniy faollik, uy 
xavfsizligi, haydash uslubi va sayohatga oid ma’lumotlarni almashish evaziga mijozlarga personallashtirilgan 
mahsulotlar yoki individual xulq-atvorga mos sug‘urta mukofotlarini taklif etish imkoniyatlari baholangan. 
Natijalar xulq-atvor ma’lumotlaridan tariflashda foydalanishda iqtisodiy manfaat bilan bir qatorda ma’lumotlar 
maxfiyligi va mijoz roziligini boshqarish muhimligini ko‘rsatadi [4].

A. Charpentier va X. Vamparys sun’iy intellekt va katta ma’lumotlar asosida sug‘urta mahsulotlarini 
personallashtirish imkoniyatlarini tahlil qilib, nazariy imkoniyatlar bilan amaliy joriy etish darajasi o‘rtasida 
sezilarli tafovut mavjudligini qayd etgan. Tadqiqotda ma’lumotlarni yig‘ish murakkabligi, ularning ishonchliligi, 
algoritmlarning tushuntiriluvchanligi, sug‘urtalanuvchilarning connected devices qurilmalaridan foydalanishga 
tayyorligi hamda etik va ijtimoiy cheklovlar personallashtirilgan tariflashning asosiy to‘siqlari sifatida ajratilgan 
[5].

Mahalliy tadqiqotlarda S. Abdimuminova O‘zbekiston sug‘urta sohasida sun’iy intellekt, Big Data va IoT 
texnologiyalaridan foydalanish imkoniyatlarini tadqiq etib, ularni sug‘urta faoliyati samaradorligi, risklarni 
baholash va mijozlarga xizmat ko‘rsatishni takomillashtirish vositasi sifatida baholaydi. Muallif sug‘urta 
bozoridagi raqamli transformatsiya jarayonlarini milliy sharoitga moslashtirish zarurligini ta’kidlaydi [6]. Biroq 
mahalliy tadqiqotlarda mijozning real xulq-atvor ma’lumotlari asosida individual risk koeffitsiyentini aniqlash va 
ushbu koeffitsiyentni sug‘urta tarifiga bevosita integratsiya qilish mexanizmi yetarlicha ishlab chiqilmagan.

O‘rganilgan adabiyotlar tahlili shuni ko‘rsatadiki, xorijiy tadqiqotlarda xulq-atvor ma’lumotlaridan foydalanish, 
telematika asosida riskni baholash, individual tariflash va mijozlarning ma’lumot almashishga tayyorligi keng 
o‘rganilgan. O‘zbekiston sharoitida esa ushbu yondashuvlarning amaliy mexanizmini shakllantirish, xulq-atvor 
indikatorlarini tarif koeffitsiyentlariga bog‘lash va ularni milliy sug‘urta bozoriga moslashtirish masalalari alohida 
tadqiqotni talab qiladi.

T A D Q I Q O T  M E T O D O L O G I YA S I .
Tadqiqot ishida xulq-atvorga asoslangan sug‘urta konsepsiyasining mazmunini ochib berish, uning sug‘urta 

tariflarini personallashtirishdagi o‘rnini baholash maqsadida kuzatish, ma’lumotlarni yig‘ish, umumlashtirish, 
taqqoslash va tizimli tahlil usullaridan foydalanildi. Xorijiy va mahalliy tadqiqotlarda telematika, IoT, xulq-atvor 
ma’lumotlari va individual riskni baholashga oid yondashuvlar o‘rganildi. Olingan natijalar asosida xulq-atvor 
risk indeksi va uni sug‘urta tarifiga integratsiya qilish mexanizmi bo‘yicha xulosa va takliflar ishlab chiqildi.

T A H L I L  V A  N A T I J A L A R
Sug‘urta tariflarini personallashtirishning an’anaviy modeli asosan sug‘urtalanuvchining yoshi, sug‘urta 

tarixi, transport vositasi xususiyatlari, hudud va boshqa nisbatan statik ko‘rsatkichlarga tayanadi. Xulq-atvorga 
asoslangan sug‘urta konsepsiyasida esa mazkur omillar real vaqt yoki davriy ravishda shakllanadigan xulq-
atvor ma’lumotlari bilan to‘ldiriladi. Natijada tarif sug‘urtalanuvchining faqat umumiy risk guruhiga mansubligini 
emas, balki uning amaldagi risk xatti-harakatlarini ham aks ettira boshlaydi.

EIOPA tomonidan o‘tkazilgan tadqiqot ushbu yondashuvning sug‘urta amaliyotiga bosqichma-bosqich 
kirib borayotganini ko‘rsatadi. So‘rovda qatnashgan 209 ta sug‘urta tashkilotining 17 foizi IoT bilan bog‘langan 
avtomobil sug‘urtasi mahsulotlarini, 10 foizi uy-joy va 7 foizi sog‘liq sug‘urtasi mahsulotlarini taklif qilgan. 
Shuningdek, keyingi uch yil davomida bunday mahsulotlarni joriy etishni rejalashtirayotgan sug‘urtalovchilar 
soni amaldagi ko‘rsatkichga nisbatan taxminan ikki baravar ko‘p ekani qayd etilgan [1] (1-jadval).

1-jadval
Xulq-atvor ma’lumotlariga asoslangan sug‘urta mahsulotlarining xalqaro amaliyotdagi holati [1]

Sug‘urta yo‘nalishi IoT/telematikaga asoslangan mahsulot 
taklif qilayotgan sug‘urtalovchilar, % Asosiy xulq-atvor ma’lumotlari

Avtomobil 
sug‘urtasi 17 Haydash tezligi, masofa, vaqt, yo‘l turi, xavfli 

harakatlar

Uy-joy sug‘urtasi 10 Sensorlar, xavfsizlik tizimlari, zarar xavfini 
kamaytiruvchi xatti-harakatlar

Sog‘liq sug‘urtasi 7 Jismoniy faollik, turmush tarzi va wearable qurilmalar 
ma’lumotlari

1-jadval ma’lumotlaridan ko‘rinadiki, xulq-atvorga asoslangan tariflash uchun eng rivojlangan segment 
avtomobil sug‘urtasi hisoblanadi. Buning asosiy sababi transport vositalarida telematika, GPS va boshqa 
sensorlar orqali risk bilan bevosita bog‘liq ko‘rsatkichlarni nisbatan aniq qayd etish imkoniyati mavjudligidir. 
Shu bois O‘zbekiston sharoitida mazkur konsepsiyani dastlab avtosug‘urta segmentida sinovdan o‘tkazish 
metodologik jihatdan maqsadga muvofiq hisoblanadi.

M. Guillen, A.M. Pérez-Marín va J.P. Nielsen tomonidan 19 214 nafar haydovchining 55 haftalik telematika 
ma’lumotlari, jami 181,4 mln kilometr yo‘l bosish ko‘rsatkichlari asosida amalga oshirilgan tadqiqotda haydash 
tezligi, yo‘l turi, harakatlanish vaqti hamda boshqa xulq-atvor va kontekstual ko‘rsatkichlarning sug‘urta hodisasi 
chastotasini prognozlash imkoniyatini oshirishi aniqlangan [2]. Mazkur natija tarifni faqat “qancha masofa 
bosildi” tamoyili asosida emas, balki “qanday, qachon va qayerda harakat qilindi” tamoyili asosida shakllantirish 
imkonini beradi.

Shu nuqtai nazardan, O‘zbekiston sug‘urta bozori uchun xulq-atvor riskini baholashda quyidagi 
indikatorlardan foydalanish taklif etiladi (2-jadval).

2-jadval
Sug‘urta tarifini personallashtirish uchun taklif etilayotgan xulq-atvor indikatorlari [2,3]

Indikator Mazmuni Ma’lumot manbai Riskka ta’siri
Tezlikni oshirish 

chastotasi
Belgilangan tezlikdan oshish 

holatlari GPS, telematika Oshishi riskni kuchaytiradi

Keskin tormozlash va 
tezlanish

Xavfli haydash uslubini aks 
ettiradi

Avtomobil sensori, 
mobil ilova Ko‘payishi riskni oshiradi

Tungi harakat ulushi Tungi va yuqori riskli vaqt 
oralig‘idagi foydalanish GPS, telematika Ulush oshishi riskni 

kuchaytirishi mumkin

Bosib o‘tilgan masofa Sug‘urta hodisasiga uchrash 
ekspozitsiyasini ifodalaydi Odometr, GPS Masofa ortishi 

ekspozitsiyani oshiradi

Yo‘l sharoiti va turi Shahar, magistral va boshqa 
yo‘l sharoitlarida foydalanish

GPS va xarita 
ma’lumotlari

Kontekstga qarab 
differensial ta’sir qiladi

2-jadvalda keltirilgan indikatorlar bir-biridan alohida emas, balki kompleks risk profili doirasida baholanishi 
lozim. Masalan, katta masofa bosib o‘tishning o‘zi yuqori riskni anglatmasligi mumkin. Biroq katta masofa, 
muntazam tezlik oshirish va tungi haydashning bir vaqtda kuzatilishi sug‘urtalanuvchining individual risk 
darajasini oshirishi mumkin. Shu sababli xulq-atvor ko‘rsatkichlarini yagona integral indeksga birlashtirish 
maqsadga muvofiq.

Mazkur tadqiqot doirasida **Xulq-atvor risk indeksi (XRI)**ni quyidagi ko‘rinishda shakllantirish taklif etiladi:
XRIᵢ = Σ wⱼ zᵢⱼ, (1)
bu yerda:
XRIᵢ – i-sug‘urtalanuvchining xulq-atvor risk indeksi;
zᵢⱼ – j-xulq-atvor indikatorining normallashtirilgan qiymati;
wⱼ – indikatorning riskka ta’sir vazni;
Σwⱼ = 1; 0 ≤ XRI ≤ 1.
Bunda indikatorlarning vaznlari sug‘urta kompaniyasining real zararlar statistikasi asosida aktuariy 

yoki ekonometrik usulda aniqlanishi lozim. Shu sababli modelda qat’iy vaznlar oldindan belgilanmaydi. Bu 
yondashuv turli sug‘urta portfellari uchun modelni moslashtirish imkonini beradi.

Xulq-atvor risk indeksini sug‘urta tarifiga integratsiya qilish uchun **xulq-atvor tarif koeffitsiyenti (Kx)**ni 
qo‘llash taklif qilinadi:

Kxᵢ = 0,90 + 0,20 × XRIᵢ, (2)
bunda Kx qiymati 0,90 dan 1,10 gacha o‘zgaradi. EIOPA ma’lumotlariga ko‘ra, telematika qo‘llangan va 

qo‘llanmagan bir xil sug‘urta mahsulotlari narxlari o‘rtasidagi farq ko‘p hollarda 1–10 foizni tashkil etadi [1]. 
Shu asosda dastlabki pilot bosqichida tarifni keskin o‘zgartirmaydigan ±10 foizlik koridor qo‘llash ehtiyotkor 
yondashuv sifatida taklif etiladi.

Personallashtirilgan yakuniy tarif quyidagicha aniqlanishi mumkin:
Tᵢ = Tb × Ka × Kxᵢ, (3)
bu yerda:
Tᵢ – individual sug‘urta tarifi;
Tb – bazaviy sug‘urta tarifi;
Ka – an’anaviy aktuariy risk koeffitsiyenti;
Kxᵢ – sug‘urtalanuvchining xulq-atvor koeffitsiyenti.
Mazkur yondashuv an’anaviy aktuariy tariflashni bekor qilmaydi, aksincha, uni dinamik xulq-atvor 

ma’lumotlari bilan to‘ldiradi. Bunda yosh, transport vositasi turi, sug‘urta tarixi kabi an’anaviy risk omillari 
bazaviy tarifda saqlanib qoladi, Kx esa polis amal qilish davridagi real xatti-harakatlarni hisobga oladi.

Taklif etilayotgan mexanizmning tarifga ta’sirini ko‘rsatish uchun shartli ssenariy hisob-kitobi amalga 
oshirildi (3-jadval).

3-jadval
Xulq-atvor risk indeksining sug‘urta tarifiga ta’siri bo‘yicha ssenariy hisob-kitobi

Sug‘urtalanuvchi profili XRI Kx Bazaviy tarif*, so‘m Personallashtirilgan tarif, 
so‘m Farq

Past riskli 0,10 0,92 1 000 000 920 000 –8%
O‘rtacha riskli 0,50 1,00 1 000 000 1 000 000 0%
Yuqori riskli 0,90 1,08 1 000 000 1 080 000 +8%

*Izoh: 1 000 000 so‘mlik bazaviy tarif faqat metodologik ssenariyni ko‘rsatish maqsadida shartli ravishda 
olingan.

3-jadval natijalariga ko‘ra, xavfsiz xulq-atvorga ega sug‘urtalanuvchiga tarif chegirmasi berilishi, yuqori 
riskli xatti-harakatlar kuzatilgan holatda esa tarifning oshirilishi nazarda tutiladi. Bunda iqtisodiy rag‘bat 
ikki tomonlama ta’sir ko‘rsatadi: bir tomondan, sug‘urtalovchi riskni aniqroq baholaydi, ikkinchi tomondan, 
sug‘urtalanuvchi xavfsiz xatti-harakat orqali o‘z sug‘urta xarajatlarini kamaytirish imkoniyatiga ega bo‘ladi. 
Holzapfel, Peter va Richter xulq-atvor monitoringining aynan shu mexanizm orqali moral hazardni kamaytirish 
imkoniyatini asoslaydi [3].

O‘zbekiston sharoitida mazkur mexanizmni joriy etish uchun dastlabki texnologik asoslar shakllanmoqda. 
Xususan, transport vositalari egalarining fuqarolik javobgarligini majburiy sug‘urtalash tizimida manfaatdor 
davlat organlari bilan elektron ma’lumot almashinuvini yo‘lga qo‘yish, Yagona avtomatlashtirilgan axborot 
tizimidan foydalanish hamda Yagona sug‘urta billing tizimini joriy etish bo‘yicha chora-tadbirlar belgilangan [7]. 
Bu holat sug‘urta ma’lumotlarini markazlashgan tarzda hisobga olishdan keyingi bosqich sifatida telematika va 
mijoz roziligi asosidagi xulq-atvor ma’lumotlarini integratsiya qilish imkoniyatini yaratadi.

Shu bilan birga, xulq-atvorga asoslangan tariflashni joriy etishda barcha sug‘urtalanuvchilarga majburiy 
monitoring o‘rnatish maqsadga muvofiq emas. Dastlabki bosqichda mazkur mexanizm ixtiyoriy dastur sifatida 
qo‘llanishi, mijoz monitoringga rozilik bergan holatda xavfsiz xulq-atvori uchun tarif chegirmasiga ega bo‘lishi 
lozim. Bunday yondashuv ma’lumotlar maxfiyligi bilan iqtisodiy manfaat o‘rtasidagi muvozanatni ta’minlaydi.

Bundan tashqari, risk indeksini shakllantirishda sug‘urtalanuvchi nazorat qila olmaydigan omillarni 
to‘g‘ridan-to‘g‘ri jazolovchi koeffitsiyent sifatida qo‘llamaslik zarur. Masalan, yo‘l sharoiti, hududdagi tirbandlik 
yoki transport infratuzilmasining holati xulq-atvor bilan bir xil darajada baholanmasligi lozim. Shu sababli 
modelda xulq-atvor omillari va kontekstual omillar alohida ajratilishi, tarifga bevosita ta’sir qiluvchi ko‘rsatkichlar 
shaffof va tushuntiriladigan bo‘lishi kerak.

Tahlil natijalari xulq-atvorga asoslangan sug‘urta modelining asosiy iqtisodiy ustunligi sug‘urtalanuvchini 
statik risk guruhiga kiritishdan individual va dinamik risk profilini shakllantirishga o‘tishda namoyon bo‘lishini 
ko‘rsatadi. Taklif etilgan XRI–Kx mexanizmi sug‘urta tarifini real xulq-atvor bilan bog‘lash, xavfsiz xatti-harakatni 
iqtisodiy rag‘batlantirish hamda sug‘urtalovchining riskni tanlash aniqligini oshirish imkonini beradi. O‘zbekiston 
sharoitida esa mazkur modelni dastlab avtosug‘urtada ixtiyoriy pilot loyiha sifatida joriy etish, keyinchalik 
empirik natijalar asosida sog‘liq va mol-mulk sug‘urtasi segmentlariga kengaytirish maqsadga muvofiq.

X U L O S A  V A  T A K L I F L A R .
Tadqiqot natijalari xulq-atvorga asoslangan sug‘urta konsepsiyasi sug‘urta tariflarini an’anaviy statik 

ko‘rsatkichlardan individual va dinamik risk profili asosida shakllantirish imkonini berishini ko‘rsatdi. Telematika, 
IoT, GPS va boshqa raqamli manbalar orqali olinadigan xulq-atvor ma’lumotlari sug‘urtalanuvchining real risk 
darajasini aniqroq baholash, xavfsiz xatti-harakatni rag‘batlantirish hamda tariflarni personallashtirish imkonini 
kengaytiradi.

Tadqiqot doirasida xulq-atvor indikatorlarini yagona risk indeksida birlashtirish va uni tarif koeffitsiyenti 
orqali bazaviy sug‘urta tarifiga integratsiya qilish mexanizmi taklif etildi. Mazkur yondashuv sug‘urtalovchi 
uchun riskni differensial baholash va zarar ehtimolini aniqroq prognozlash, sug‘urtalanuvchi uchun esa xavfsiz 
xulq-atvor orqali sug‘urta xarajatlarini kamaytirish imkonini yaratadi.

O‘zbekiston sharoitida ushbu modelni dastlab avtosug‘urta segmentida ixtiyoriy pilot loyiha sifatida joriy 
etish maqsadga muvofiq. Bunda mijoz roziligi, ma’lumotlar maxfiyligi, algoritmlarning shaffofligi va tariflashning 
adolatliligi asosiy tamoyillar sifatida belgilanishi lozim. Keyinchalik amaliy natijalar asosida mazkur mexanizmni 
sog‘liq, mol-mulk va boshqa sug‘urta turlariga bosqichma-bosqich tatbiq etish mumkin.

